
Inngangur 
Fræðsluráð Reykjavíkur sem tók til starfa í ágúst 1996 þegar grunnskólinn fluttist frá ríkinu til 
sveitarfélagsins lauk störfum í lok árs 2004 þegar nýtt stjórnskipulag tók gildi í Reykjavík 1. 
janúar 2005. Nýtt menntaráð tók við af fræðsluráði og leikskólaráði og varð stjórn nýs 
Menntasviðs borgarinnar sem varð til við samruna Leikskóla Reykjavíkur og Fræðslumið-
stöðvar Reykjavíkur. Um leið og nýtt fræðsluráð tók til starfa árið 1996 var Fræðslumiðstöð 
Reykjavíkur stofnuð sem höfuðstöðvar grunnskólakerfisins í Reykjavík. Við þessi tímamót er 
fróðlegt að líta yfir níu ára sögu fræðsluráðs og Fræðslumiðstöðvar Reykjavíkur. 
 
Fræðsluráðið hélt 224 fundi, oftast aðra hverja viku nema yfir hásumarið. Fundir þess voru 
yfirleitt haldnir á Fræðslumiðstöð, þó í upphafi í Ráðhúsinu og stundum í skólum. Formenn 
fræðsluráðs voru Sigrún Magnúsdóttir 1996-2002 og Stefán Jón Hafstein 2002-2004. 
Framkvæmdastjóri fræðsluráðs hefur á þessum tíma verið Gerður G. Óskarsdóttir, 
fræðslustjóri. Hún er fjórði fræðslustjóri Reykjavíkur frá stofnun þessa embættis árið 1943. 
 
Fræðslumiðstöð tók við verkefnum frá Fræðsluskrifstofu Reykjavíkurumdæmis sem heyrði 
undir menntamálaráðuneytið og sinnti kennslumálum grunnskólanna og Skólaskrifstofu 
Reykjavíkur sem m.a. sá um uppbyggingu og rekstur skólahúsnæðis grunnskóla. Auk þess 
voru verkefni sem einkum snéru að launamálum flutt frá menntamálaráðuneyti, 
fjármálaráðuneyti og Ráðhúsi Reykjavíkur til Fræðslumiðstöðvar. Með þessum breytingum 
skapaðist heildaryfirsýn yfir grunnskólakerfið í Reykjavík. Fyrir flutning grunnskóla til 
sveitarfélaga voru starfsmenn skólanna ýmist ríkis- eða borgarstarfsmenn. Segja má að allir 
starfsmenn grunnskóla Reykjavíkur hafi hafið störf undir einu merki með sameiginlegum 
fundi á vegum fræðsluráðs í Laugardalshöll 28. ágúst 1996 þar sem mættu hátt í tvö þúsund 
starfsmenn. Tilgangur fundarins var m.a. að undirstrika þessi tímamót og leggja áherslu á 
skólana sem hluta af borgarkerfinu. Formaður fræðsluráðs ávarpaði fundinn og rakti m.a. 
aðdragandann að stofnun Fræðslumiðstöðvar.  
 
Þegar nýtt fræðsluráð og Fræðslumiðstöð hófu störf á haustdögum árið 1996 varð ekki aðeins 
sú breyting að borgin yfirtæki allan rekstur grunnskólanna heldur hófst á sama tíma 
umfangsmikil endurskoðun og endurskipulagning á stjórnun borgarinnar undir leiðarljósi 
dreifstýringar. Meðal annars voru þá teknar upp rammafjárveitingar til stofnana borgarinnar, 
málaflokkar fóru að gera sér starfsáætlanir til hvers árs og innleiðing hófst á 
stjórnunaraðferðum gæða- og árangursstjórnunar. Fyrstu starfs- og fjárhagsáætlun 
fræðslumála var vísað til borgarráðs af fræðsluráði á fundi þess 14. nóvember 1996 og hófst 
þar með umfangsmikil stefnumörkun um grunnskólana hér í Reykjavík. Þessar 
stjórnsýslubreytingar og stefnumörkun hafa haft gríðarlega mikil áhrif á starf skólanna.  
 
Hlutverk fræðsluráðs og Fræðslumiðstöðvar 
Hlutverk fræðsluráðs var annars vegar að 
móta stefnu og hins vegar að hafa eftirlit, 
sbr. 2. gr. í samþykkt fyrir fræðsluráð frá 
2002. Efni á útsendri dagskrá ráðsins hefur 
verið flokkað í þessa tvo þætti til að 
undirstrika hlutverkið, auk þess sem áætlanir um málefni á fundum ráðsins fyrir hverja önn 
hafa innihaldið þessa tvo þætti. Hlutverk Fræðslumiðstöðvar var að undirbúa og framkvæma 
stefnu fræðsluráðs. Þannig hefur hlutverk ráðsins og Fræðslumiðstöðvar einkum falist í að 
skapa skólastarfi  borgarinnar viðeigandi umgjörð og fylgjast með framkvæmd þess. Skólarnir 
sjálfir móta sér síðan eigin stefnu innan ramma laga,  stefnumörkunar borgarinnar og 
kjarasamninga. Pólitísk samstaða hefur verið í Reykjavík og hér á landi almennt um að 
opinberir grunnskólar séu einn af hornsteinum lýðræðisþjóðfélagsins og hafi það hlutverk að 

jafna tækifæri ungs fólks og draga þar með úr misskiptingu lífsins gæða og það hefur 
jafnframt verið samstaða um að grunnskólarnir byggju við sem jafnastan hlut. 
 
Stórstígar breytingar á stuttum tíma 
Á þessum níu árum sem fræðsluráð og Fræðslumiðstöð störfuðu urðu miklar breytingar og 
framfarir í allri umgjörð grunnskólanna í borginni og innra stafi þeirra. Þó að slíkar breytingar 
séu að sjálfsögðu hægfara þróun sem er stöðugt í gangi, er engum blöðum um það að fletta að 
á þessum tíma sem hér um ræðir urðu meiri breytingar til framfara á stuttum tíma en orðið 
höfðu á undanförnum áratugum. Mótun 10 ára sýnar um helstu þætti skólastarfsins, einsetning 
skólanna og lenging skóladagsins samkvæmt lögum, aukið sjálfstæði skóla og styrking í 
stjórnun skólanna með ráðningu millistjórnenda eru án efa áfangar sem lagt hafa grunn að 
miklum breytingum á starfi grunnskóla við aldamótin. Í kjölfar þessara breytinga og með 
skýra stefnumörkun borgarinnar í skólamálum að leiðarljósi má segja að hafin sé hljóðlát 
bylting í starfsháttum grunnskóla Reykjavíkur. Þessar breytingar hafa orðið til þess að hægt er 
að segja með fullri reisn að grunnskólar borgarinnar séu í hópi bestu skóla utan lands sem 
innan, en það leiðarljós var fyrst sett í starfsáætlun fræðslumála á fundi fræðsluráðs árið 1998.  
 
Hlutverk sem höfuðborg 
Reykjavík er höfuðborg landsins og langstærsta 
og öflugasta sveitarfélagið og hefur því skyldum 
að gegna gagnvart landinu öllu. Borgin hefur 
leitast við að gegna því hlutverki vel á þessum 
tíma hvað varðar grunnskólann. Vegna 
stærðarinnar og þar með meiri möguleikum á 
margs konar sérfræðivinnu getur borgin þróað 
hugmyndir og unnið margs konar þróunar- og 
tilraunastarf sem gagnast öðrum sveitarfélögum 
í landinu. Fjöldi breytinga og umbóta sem 
Reykjavíkurborg hefur tekið upp í rekstri og 
umgjörð grunnskóla hafa verið teknar upp í 
öðrum sveitarfélögum. Þannig hefur borgin 
verið í fararbroddi.  
 
Aukið umfang 
Fræðslumiðstöð ásamt undirstofnunum varð langstærsta stofnun borgarinnar eftir flutning 
grunnskólans frá ríkinu og hefur ráðstafað um þriðjungi borgarsjóðs þessi ár.  
 
Haustið 1996 voru 29 almennir grunnskólar og 5 sérskólar í Reykjavík en haustið 2004 voru 
almennir grunnskólar orðnir 34 og sérskólar 3, auk þess sem borgin hefur styrkt fimm 
einkarekna grunnskóla. Nemendum í grunnskólum Reykjavíkur fjölgaði á því tímabili sem 
hér um ræðir úr um 14.600 í um 15.500. Þessi fjölgun, auk lengingar skóladags hefur haft í 
för með sér aukinn fjölda kennara og annarra starfsmanna við skólana en þeim fjölgaði á sama 
tíma úr um 2.100 í um 2.300. Ársreikningur Fræðslumiðstöðvar hefur á þessum árum farið úr 
rúmlega fjórum milljörðum kr. í yfir 10 milljarða kr. Á þessum tíma hefur húsnæði 
grunnskólann aukist stórlega í kjölfar áætlunar um að einsetja alla skólana. 
 
Hér á eftir verða rakin þau mál sem fræðsluráð og Fræðslumiðstöð hafa unnið að. 
Umfjöllunin byggir m.a. á ársskýrslum fræðslumála sem gefnar hafa verið út árlega frá 1997. 

1. Stefnumörkun – mótun framtíðarsýnar og áætlanagerð 
Annað meginverkefni fræðsluráðs, auk eftirlits, er stefnumörkun. Hún hefur falist í árlegri 
stefnumörkun um fræðslumál á vegum Reykjavíkurborgar, stefnumarkandi ákvörðunum um 
fjölda mála og mótun stefnu í einstökum málaflokkum, s.s. um tölvumál, skólasöfn, 
skóladagvist, sérkennslu, málefni barna með íslensku sem annað tungumál, tónlistarskóla og 
skólahljómsveitir, skólabyggingar, skólalóðir, aðgerðir gegn neyslu og sölu fíkniefna í 
grunnskólum og umhverfismál. 
 

Árleg starfsáætlun vísar veginn 
Starfsáætlun fræðslumála í Reykjavík hefur verið gefin út árlega 
síðan árið 1997. Fjöldi aðila hefur komið að gerð hennar árlega, 
kennarar, foreldrar og skólastjórnendur, auk fræðsluráðs og 
starfsmanna á Fræðslumiðstöð, meðal annars á 
hugarflugsfundum og þingum, og hefur það án efa skipt sköpum 
um virkni og árangur stefnumótunarinnar. Þannig sker 
starfsáætlun fræðslumála sig frá öðrum málaflokkum 
borgarinnar. Á undanförnum árum  hefur hún þróast í að ná 
yfir fimm meginmarkmið um grunnskólann í Reykjavík. Á 
árinu 2002 var í fyrsta sinni mótuð sýn til 10 ára um fimm 
megin þætti. Þeir eru nú um einstaklingsmiðað nám og 
samvinnu nemenda, skóla án aðgreiningar, sterka sjálfsmynd 

nemenda og félagsfærni, náin tengsl skóla og grenndarsamfélags, 
sjálfstæði skóla og jafnræði í umgjörð þeirra. Að sjálfsögðu breytist sýnin eftir 

því sem fram vindur. Starfsáætlun fræðslumála ár hvert er orðin lifandi handbók og leiðarvísir 
í starfi skólanna í borginni og má glöggt sjá áhrif hennar á skólastarf í öðrum sveitarfélögum í 
landinu og umræðuna almennt um málefni grunnskólans.  
 
Á grunni framtíðarsýnar til 10 ára um fimm ofannefnda meginþætti hafa verið sett markmið 
til þriggja ára og mörkuð skref til að stíga á árinu, auk þess sem kynnt er stefnukort og 
skorkort fræðslumála sem byggir á stefnunni og gefur til kynna hvernig miðar í 
framkvæmdinni. Ársfjórðungslega hefur Fræðslumiðstöð gert fræðsluráði grein fyrir 
framvindu skrefa sem stíga átti á árinu og birt einnig á heimasíðu síðustu árin. Það hafa reynst 
góð vinnubrögð og verið gott aðhald fyrir starfsmenn til að standast markmið. Í ársskýrslu má 
lesa hvaða áfangar hafa náðst á árinu í átt til þessara langtímamarkmiða. Skólarnir móta sér 
síðan eigin stefnu á grunni stefnumörkunar borgarinnar, grunnskólalaga og aðalnámskrár. 
 
Viðmið um gæði frá öðrum löndum 
Liður í að undirbúa og marka stefnu til framtíðar felst í 
að fylgjast með því sem gerist meðal annarra þjóða í 
fræðslumálum. Árlegar námsferðir skólastjóra og 
fræðslustjóra sem fulltrúar úr fræðsluráði hafa oft tekið 
þátt í hafa verið dýrmætur brunnur í þeim efnum. 
Skýrslur um þessar ferðir hafa verið kynntar 
fræðsluráði. Fulltrúar í fræðsluráði, hópar kennara og 
starfsmenn á Fræðslumiðstöð hafa einnig farið í ýmiss 
konar aðrar kynnisferðir og sótt ráðstefnur í útlöndum 
til að fylgjast með, sækja eitthvað nýtt og jafnframt að 
fá staðfestingu á hvar við stöndum og oftar en ekki 
sannreynt að við séum að vinna hér gott verk. 

2. Einsetning grunnskóla og hönnun 
skólabygginga í takt við breytingar 
á kennsluháttum 
Á fyrstu árum fræðsluráðs og Fræðslumiðstöðvar 
má segja að einsetning skólanna  hafi verið eitt 
stærsta verkefnið. Það var gríðarlega umfangs-
mikið verk, en tók í raun ótrúlega stuttan tíma. Á 
síðustu árum hafa orðið umtalsverðar breytingar 
á hönnun skólabygginga í Reykjavík eins og víða 
erlendis, frá því að vera fyrst og fremst 
skólastofur af sömu gerð og stærð sem raðast 
meðfram löngum göngum yfir í sveigjanleg 
kennslurými og miðrými þar sem er salur, 
framleiðslueldhús, skólasafn o.fl. 
 
Fimm ára áætlun um einsetningu grunnskólanna - sem stóðst! 
Á árinu 1997 samþykkti borgarstjórn að tillögu fræðsluráðs 5 ára áætlun um einsetningu allra 
grunnskóla í borginni. Þetta var tímamótasamþykkt. Allir grunnskólar í Reykjavík, utan skóla 
sem eingöngu hafa unglingastig, höfðu meira og minna verið tvísetnir frá stofnun þeirra og 
allt fram á 10. áratug síðustu aldar. Á árinu 2002 náðist sá áfangi að allir grunnskólar í 
Reykjavík voru einsetnir.  
 
Árið 2002 kom út sögulegt yfirlit yfir einsetningu grunnskóla Reykjavíkur á árunum 1994 til 
2002 sem gefið var út af Fasteignastofu Reykjavíkurborgar og Fræðslumiðstöð Reykjavíkur. 
Bókin geymir dýrmæta sögu um umfangsmikið byggingaátak sem tókst að koma í 
framkvæmd á tilsettum tíma. Þar kemur m.a. fram að byggðir voru tæplega 50 þús. m² af 
skólahúsnæði á þeim rúmum fimm árum sem einsetningaráætlunin stóð, þ.e. þrír nýir skólar, 
Engjaskóli, Borgaskóli og Víkurskóli og viðbyggingar við 19 skóla. 
 
Greining á stöðu grunnur að frekari áætlunum 
Á árunum 2002-2004 var unnin ítarleg greining á húsnæði og búnaði grunnskóla sem er 
hugsuð sem grunnur að áætlunum um byggingamál og viðhald grunnskóla Reykjavíkur á 
næstu árum. Árið 2003 samþykkti fræðsluráð stefnu sína um skólalóðir, en einnig liggur fyrir 
ítarleg greining á stöðu þeirra. Framkvæmdir við skólalóðir bíða þó enn um sinn þar sem 
talsverðar byggingaframkvæmdir standa enn yfir vegna grunnskólanna í borginni. 
 
Mötuneyti í nánast öllum skólum 
Uppbygging mötuneyta með framleiðslueldhúsum fór 
á fullt skrið eftir að einsetningunni lauk og nú hefur 
því marki verið náð að eldhús eru komin í langflesta 
skólana. Á árunum 1996-1997 fór af stað tilraun með 
næðisstund um hádegisbil í tveimur skólum þar sem 
nemendur voru með kennara sínum í bekkjarstofu, 
fengu létta máltíð og áttu næðisstund en fóru síðan í 
útivistarhlé á eftir undir umsjón skólaliða. Á árinu 
1999 var úthlutað fé til að koma á hádegisstund í 
öllum einsetnum skólum með 1. - 4. bekk og síðan 
varð þróunin sú að allir skólar geta haft slíka stund í 
öllum árgöngum. 

Samráð við íbúa um skólastarf og skipulag  skólahúsnæðis 
Haustið 1999 fór hópur fólks frá fræðsluráði, Fræðslumiðstöð og byggingadeild 
borgarverkfræðings í kynnisferð til Minnesota í Bandaríkjunum til að skoða hönnun 
skólabygginga. Í framhaldi af þeirri ferð var ákveðið að koma upp byggingahópum vegna 
nýbygginga og viðbygginga. Í hópunum sitja skólamenn og foreldrar, auk aðila frá 
byggingadeild og arkitekt. Verkefni þeirra er að móta hugmyndir um það skólastarf sem fara á 
fram í viðkomandi skóla. Hönnun húsnæðis miðast síðan við þá sýn sem hópurinn kemur sér 
saman um.  

. 
Undirbúningur nýs skóla í Grafarholti, Ingunnarskóla, sem fram fór vorið 2001, og 
undirbúningur nýrrar byggingar fyrir Korpuskóla á árinu 2002, eru dæmi um náið samstarf 
íbúa og borgaryfirvalda. Um 30 manna 
hópur fólks skipaður foreldrum, skólafólki, 
arkitektum, fulltrúum fyrirtækja og stofnana 
og byggingaaðilum fór í gegnum ákveðið 
undirbúningsferli. Í fyrra skiptið var þessi 
vinna undir stjórn bandarísks arkitekts sem 
hannaði skólann, en hann hefur tekið þátt í 
að þróa 12-14 þrepa kerfi þar sem fjallað er 
um undirbúning hönnunar sem rekur sig frá 
hinu almenna til hins sérstæða. Í upphafi var 
almennt umhverfi og umgjörð skólastarfsins 
skoðað og síðan fikraði hópurinn sig nær 
skólanum sjálfum, innra starfi hans og útliti. Með vönduðum undirbúningi af þessu tagi má 
gera ráð fyrir að skólabyggingin hæfi betur skólastarfi en ella. 
 
Einsetning forsenda lengingar skóladagsins 
Einsetning grunnskólanna var forsenda þess að unnt væri að lengja skóladag nemenda á yngri 
barna stigi og miðstigi, en umræðan um einsetna skóla og lengri skóladag hafði staðið lengi. Í 
könnun á vegum menntamálaráðuneytisins árið 1989 um áherslur í skólamálum voru ýmsir 
aðilar beðnir að tilgreina tíu forgangsverkefni á grunn- og framhaldsskólastigi. Hátt á fjórða 
þúsund svarenda nefndu um 60 málaflokka. Efst á þeim lista var einsetinn skóli og lengri 
skóladagur yngstu nemenda.  
 
3. Umfangsmikil lenging skóladagsins samkvæmt lögum frá 1995 
Í grunnskólalögum frá 1995 var mörkuð stefna um lengingu skóladags nemenda í öllum 
árgöngum grunnskólans í áföngum. Vorið 1997 skilaði starfshópur um 6-7 klst. vinnudag 
grunnskólanemenda, sem starfaði á vegum fræðsluráðs, ítarlegri skýrslu með hugmyndum og 
tillögum að breytingum á skólastarfinu til aðlögunar þeim breytingum sem í vændum voru. 

Skýrslan var hugsuð sem hugmyndabanki fyrir 
skólana. Þar er m.a. fjallað um stundaskrá, 
hádegishlé og matarmál, mannafla, tengsl við 
ÍTR, íþróttafélög og tónlistarskóla og inntak 
stunda sem við bætast – allt efni sem átti eftir að 
verða mikið í umræðunni næstu árin.  
 
Á árinu 2001 kom lenging skóladagsins 
samkvæmt grunnskólalögum frá 1995 að fullu til 
framkvæmda. Samkvæmt lögunum skyldi 
skóladagur grunnskólanemenda lengjast um 
nokkrar  kennslustundir á viku í hverjum árgangi 

fram til ársins 2001, en þá var áætlað að vikulegur kennslustundafjöldi yrði 30 stundir í 1.- 4. 
bekk, 35 stundir í 5.-7. bekk og 37 stundir í 8.-10. bekk. Reykjavík var nokkuð á undan 
þessari áætlun framan af. Með þessari lengingu er skóladagur á Íslandi sambærilegur við 
mörg önnur lönd, t.d. í Mið-Evrópu og Norður-Ameríku, en skóladagur yngri barna er nú 
lengri hér en t.d. í Danmörku og Finnlandi. 
 
Þetta var mjög umfangsmikil lenging. Á sjö árum lengdist skóladagur nemenda um 43 
kennslustundir (40 mínútur hver) á viku sem dreifast á alla árganga. Það er hátt í 15% 
heildaraukning frá því sem verið hafði um árabil. Þar með varð 6-7 klukkustunda vinnudagur 
nemenda sem verið hafði í mótun undanfarin ár að veruleika. Í starfsáætlun fræðslumála 1997 
var hvatt til þess að skólar nýttu viðbótarstundirnar einkum til kennslu í listum og 
verkmenntum. Samfara lengingu skóladagsins styttist dvöl yngstu nemenda á skóladagvist til 
muna. Skólaárið 2001-2002 lengdist skólaárið einnig um tvær vikur eða úr 170 dögum í 180 
daga við nýja kjarasamninga sveitarfélaga við kennara og er því svipað að lengd og er t.d. í 
Norður-Ameríku en aðeins styttra en í sumum Evrópulöndum. Þannig hefur skólatími 
nemenda í 10 ára skyldunámi lengst umtalsvert sl. áratug eða um 20% alls. Þetta kallar 
óneitanlega á endurskoðun aðalnámskrár og heildartíma náms til lokaprófa á framhalds- og 
háskólastigi sem farið er að vinna að í menntamálaráðuneytinu. 
 
Skóladagur í 2.-4. bekk lengri en segir í lögum 
Reykjavíkurborg ákvað að jafna mun á skóladegi 
yngri og eldri nemenda og lengja skóladag 
nemenda í 2.-4. bekk í áföngum upp í 35 stundir á 
viku þannig að hann sé sambærilegur við 
skóladag nemenda á miðstigi. Þessi lenging kom 
til fullra framkvæmda í öllum skólunum haustið 
2004. Á sama tíma tók Íþrótta- og tómstundaráð 
alfarið við rekstri lengdrar viðveru fyrir yngri 
nemendur í frístundaheimilum, sem áður voru á 
hendi skólanna. 
 
Engum blandast hugur um að lengri skóladagur gefur möguleika á fjölbreyttara og 
umfangsmeira starfi, vinnudagur nemenda í skóla samsvarar betur vinnutíma beggja foreldra 
utan heimilis og eykur möguleika á ýmiss konar starfsemi í skólunum síðdegis, svo sem 
fjölbreyttu tómstundastarfi fyrir nemendur en ekki síður fyrir aðra íbúa hverfisins.  
 
4. Fjárhagslegt sjálfstæði skóla – rammafjárveitingar – styrk stjórnun 
Sérstakt átak til að auka fjárhagslegt sjálfstæði grunnskóla Reykjavíkur hófst árið 1997. Það 
fólst í rammafjárveitingum, fjölgun millistjórnenda og úthlutun fjár miðað við nemendafjölda. 
Fjárhagslegt sjálfstæði skóla í Reykjavík er meira en víða erlendis. 
 
Fjárhagsrammi 
Við upphaf ársins 1999 var stigið lokaskrefið í þá átt að skólar borgarinnar yrðu fjárhagslega 
sjálfstæðir en þá var hverjum skóla úthlutaður eigin fjárhagsrammi til heildarreksturs skólans. 
Þetta var í samræmi við þá stefnu borgarinnar að dreifa valdi og ábyrgð til stofnana í því 
augnamiði að auka skilvirkni og bæta þjónustu. Skólastjórnendur höfðu lengi búið við mikla 
miðstýringu í fjármögnun og rekstri og fyrir þá var því mikil breyting fólgin í aukinni 
dreifstýringu.  

Fjármagn miðað við nemendafjölda 
Fljótlega eftir stofnun Fræðslumiðstöðvar var farið að leita leiða til að úthluta fjármagni til 
skólanna á annan hátt en að miða við fjölda bekkja eins og tíðkast hafði um árabil og varð til 
þess að óvissa var um fjármagn til skóla allt fram á byrjun nýs skólaárs því lítil breyting í 
nemendafjölda gat breytt talsverðu í bekkjarfjölda, auk þess sem slík úthlutun hélt 
bekkjarkerfinu við. Þessi breyting var gerð í skrefum. Unnið var að gerð reiknilíkans í þeim 
tilgangi. Á árinu 2001 var síðan lokahönd lögð á að gera úthlutun fjár til skólanna 
nemendamiðaða að mestu í stað þess að miðað væri við bekki. Reiknilíkanið hefur nýst 
öðrum sveitarfélögum. 
 
Millistjórnendur 
Rekstur skóla lýtur sömu grundvallarlögmálum og rekstur annarra fyrirtækja hvað varðar 
stjórnun og starfsmannamál. Áhugi var á að skapa grunnskólum í Reykjavík aðstæður til að 
starfa sem nútíma þjónustufyrirtæki. Segja má að stærstu grunnskólarnir séu í hópi stærstu 
fyrirtækja í landinu. Þeir eru með um sex til átta hundruð nemendur, velta nú vel yfir 400 
milljónum króna á ári, eru með allt að eitt hundrað starfsmenn og um 1600 foreldra að baki 
sér. Í grunnskólum höfðu í áratugi nær einungis verið tveir stjórnendur, skólastjóri og 
aðstoðarskólastjóri. Verksvið skólastjóra grunnskóla hefur víkkað verulega á undanförnum 
árum með aukinni ábyrgð og umsvifum í fjármálum og starfsmannahaldi í kjölfar 
valddreifingar. En áherslur á vandaða áætlanagerð, aukin samskipti við foreldra, aukin 
sérkennsla og lengri og þar með fjölbreyttari skóladagur hefur einnig orðið til þess að auka 
fjölbreytni og umfang skólastjórastarfsins. Þessar breytingar knúðu á um endurskipulag á 
stjórn skóla og dreifingu verkefna innan þeirra.  
 
Á árunum 1999-2001  var unnið að því að efla stjórn grunnskólanna með auknu framlagi til 
stjórnunarstarfa. Þannig urðu til eða voru fest í sessi störf millistjórnenda, s.s. deildarstjóra 
eða stigstjóra sem stýra starfi á yngsta stigi, miðstigi eða unglingastigi, yfirmanns sérkennslu 
og skrifstofustjóra. Nokkrir skólar tóku sig saman um ráðningu fjármálastjóra. Með fjölgun 
millistjórnenda og markvissri verkaskiptingu á skólastjórinn auðveldara um vik að sinna því 
meginhlutverki sínu að vera faglegur leiðtogi skólans og sjá um að mannauðurinn sem í 
starfsfólkinu býr nýtist nemendum sem best. Af sjónarhóli kennara er þetta breyting sem 
varðar starfsþróun og möguleika á frama í starfi. Kennarastarfið er ekki lengur endastöð með 
litla möguleika á starfsframa eða tilbreytingu í verkefnum. Með fjölgun stjórnenda eiga mun 
fleiri kennarar kost á að taka að sér mótunar- og stjórnunarstörf og nýta reynslu sína og 
sérþekkingu á fjölbreyttan hátt í þágu skólastarfsins. Þessar breytingar auka möguleika 
foreldra á því að vera í tengslum við skólann og þá sem þar eru í forsvari.  
 
Nýjar reglur um fjárframlög til tónlistarskóla og einkarekinna grunnskóla  
Öflugir tónlistarskólar í Reykjavík hafa lagt grunninn að 
því  mikla tónlistarlífi sem dafnar í borginni. 
Tónlistarskólar í Reykjavík eru reknir af einkaaðilum en 
fá fjárframlög frá borginni. Árið 1997 fengu sjö 
tónlistarskólar föst fjárframlög frá borginni. Árið 2001 
voru þeir orðnir 15 og nú árið 2005 eru þeir 20.  
 
Á árinu 2003 samþykkti fræðsluráð nýjar reglur um 
skilyrði fyrir fjárveitingum til tónlistarskóla. Undirbúin 
var miðlæg nemendaskrá, fjárframlögin gerð nemenda-
miðuð á grunni nýs reiknilíkans og hætt að greiða með nemendum með lögheimili utan 
Reykjavíkur. Þessar breytingar voru gerðar til að skerpa á umgjörð fjárframlaga til 

tónlistarskólanna. Gerð var könnun á tónmennt í grunnskólum Reykjavíkur, bæði kennslu og 
aðbúnaði, til að fá yfirsýn yfir stöðu þeirra mála. 
 
Strax við flutning grunnskólans til Reykjavíkurborgar voru framlög til einkarekinna 
grunnskóla jöfnuð og hækkuð verulega, nema til Ísaksskóla sem fengið hafði mun hærri 
framlög árlega en aðrir einkareknir skólar. Í fyrstu tóku framlög til þeirra mið af þeirri 
upphæð sem greidd er með nemendum sem stunda nám utan lögheimilissveitarfélags sem er 
samræmd milli sveitarfélaga. Fræðsluráð samþykkti síðan árið 2003 að framlög til 
einkarekinna grunnskóla á nemanda vegna kennslu skyldu vera þau sömu og til fjárhagslega 
hagkvæmasta skóla borgarinnar. 
 
5. Skóli án aðgreiningar - sérkennsla, sérúrræði og námsráðgjöf 
Stefna um sérkennslu 
Með samþykkt stefnu fræðsluráðs í 
sérkennslu í lok ársins 2001 var 
tekin ótvíræð stefna á skóla án 
aðgreiningar. Það var merkur 
áfangi. Ákveðið var að stefnan 
kæmi til framkvæmda í áföngum í 
hverjum borgarhluta fyrir sig og 
komst hún að fullu til framkvæmda 
á árinu 2003. Einstakir þættir 
stefnunnar stuðla að sjálfstæði 
skóla við úrlausn á vanda nemenda 
og eru skólar hvattir til að viðhafa 
sveigjanlega kennsluhætti svo 
námið taki mið af ólíkum 
nemendum. Samkvæmt stefnunni 
er úthlutun fjár til sérkennslu skipt í tvennt, annars vegar til almennrar sérkennslu og miðast 
þá við nemendafjölda í skóla og hins vegar er fé vegna mikið fatlaðra nemenda. Byggist 
úthlutun fjár vegna þeirra á þar til gerðu líkani sem tekur mið af greiningum. Þar með 
skapaðist mun meiri festa og samræmi í stuðningi við mikið fatlaða nemendur. Breyting varð 
á starfsemi sérdeilda. Almennar sérdeildir sem þjónuðu nemendum úr öðrum hverfum voru 
lagðar niður og gert ráð fyrir að hver skóli byði nemendum sínum upp á viðeigandi úrræði. 
Fyrirmyndir í stefnuna voru m.a. sóttar til New Brunswick í Kanada, Noregs og Bretlands. 
 
Sérkennslustefnan gerir ráð fyrir því að sérskólar starfi áfram fyrir innan við 1% nemenda. 
Árið 2001 bættist við nýtt sérúrræði fyrir nemendur með alvarlega geðröskun og samskipta- 
og hegðunarvanda þegar Hlíðarhúsaskóli hóf störf. Skólinn var lagður niður tveimur árum 
síðar og nýr skóli, Brúarskóli, stofnaður á grunni hans og Einholtsskóla í húsnæði 
Vesturhlíðarskóla. Dalbrautarskóli varð síðan hluti skólans. Mikil tímamót urðu í málefnum 
heyrnarskertra og heyrnarlausra nemenda þegar starfsemi Vesturhlíðarskóla fluttist í 
Hlíðaskóla. Nemendum hafði fækkað mjög frá því sem áður var í Vesturhlíðarskóla og þeir 
þar með orðið einangraðri en áður.  
 
Skilvirkari ráðgjafarþjónusta 
Haustið 1996 var sálfræðiþjónusta og kennsluráðgjöf frá Fræðslumiðstöð skipulögð með 
hliðsjón af skiptingu borgarinnar í fjögur þjónustuhverfi, þ.e. Vestur- og Miðbæ, Austurbæ, 
Árbæjar- og Breiðholtshverfi og Grafarvog. Nokkru síðar var ákveðið að sálfræðingar 
störfuðu í skólum sínum um það bil tvo daga í viku. Tilgangurinn með þessari skiptingu og 
fyrirkomulagi var að gera þjónustuna markvissari. Einn kennsluráðgjafi hefur sinnt hverju 

hverfi og tveir til þrír sálfræðingar. Á Fræðslumiðstöð var einnig veitt ráðgjöf til 
nýbúakennara og sérkennsluráðgjöf. Kennsluráðgjafar hafa sinnt ráðgjöf í skólum að ósk 
skóla. 
 
Skimunarpróf til að undirbyggja sérstuðning 
Til að undirstrika mikilvægi þess að finna sem fyrst á skólagöngunni nemendur sem hafa þörf 
á sérstuðningi í námi var lesskimunarpróf lagt fyrir nær alla nemendur í 3. bekk í 
grunnskólum Reykjavíkur haustið 2001 og eftir það árlega að vori í 2. bekk. Rúmlega 15% 
nemenda ná að jafnaði ekki viðmiðum prófsins um að geta lesið sér til gagns á þessum tíma í 
skólagöngunni. Skimunarpróf er nú einnig lagt fyrir í stærðfræði í 3. bekk. 
 
Námsráðgjöf í alla skóla 
Haustið 1997 var námsráðgjöf í grunnskólum Reykjavíkur aukin til muna og fest í sessi. 
Ráðið var í hálfar stöður námsráðgjafa við alla skóla borgarinnar með unglingastig, alls 11 
stöður. Áður höfðu námsráðgjafar starfað við átta skóla í rúmlega 5 stöðugildum. Um fjórum  
árum síðar náðist  það takmark að allir grunnskólar Reykjavíkur hafi námsráðgjafa innan 
sinna vébanda. Starfshópur um námsráðgjöf á vegum Fræðslumiðstöðvar samdi skilgreiningu 
á starfi námsráðgjafa vorið 1997, en verkefni þeirra felast m.a. í persónulegri ráðgjöf vegna 
mála sem hindra nemendur í námi, leiðsögn vegna náms- og starfsvals og í námstækni og 
fyrirbyggjandi starfi, s.s. vímuvörnum.  
 
Fjölgun stuðningsfulltrúa 
Á árinu 1997 var stuðningsfulltrúum í skólum fjölgað talsvert einkum í yngstu bekkjum til 
stuðnings fötluðum nemendum og þeim sem skera sig úr hvað varðar hegðun. Áður höfðu 
þeir fyrst og fremst starfað við sérskóla. Hlutverk stuðningsfulltrúa er m.a. að aðlaga 
nemendur að stærri hópi og þjálfa þá í að temja sér eðlilega samskiptahætti. Fyrir voru 
stuðningsfulltrúar sem störfuðu eingöngu með líkamlega fötluðum nemendum. 
 
Nemendur með annað móðurmál en íslensku  
Nemendum með annað móðurmál en íslensku hefur fjölgað mikið á þessu tímabili. 
Fræðsluráð setti fram stefnu um málefni nemenda með annað móðurmál en íslensku árið 
2000. Þar er lögð áhersla á góða þjónustu við erlenda nemendur og foreldra þeirra og 
fjölmenningarlegt starf. Á árinu 2003 var meðal annars gefið út hefti um innritun og móttöku 
erlendra barna í grunnskólum Reykjavíkur og upplýsingabæklingar fyrir foreldra  þeirra á 12 
tungumálum. Móttökudeildir fyrir nýja innflytjendur eru nú starfandi í Austurbæjarskóla, 
Breiðholtsskóla og Háteigsskóla. 
 
6. Uppbygging mannauðsins 
Símenntun kennara 
Við flutning grunnskólans til sveitarfélaganna var ákveðið að símenntun kennara skyldi áfram 
vera í höndum ríkisins. Engu að síður hefur Reykjavíkurborg og önnur  sveitarfélög lagt fram 
umtalsvert fé til símenntunar kennara allt frá 
því þau tóku við rekstri grunnskólanna. Á 
árinu 2002 var framlagi borgarinnar til 
símenntunar kennara dreift til skólanna með 
öðrum fjárframlögum til þeirra sem lið í 
dreifstýringu og auknu sjálfstæði skóla. Árið 
2003 voru ráðnir tveir mannauðsráðgjafar að 
Fræðslumiðstöð til að veita grunnskólum 
borgarinnar ráðgjöf á sviði mannauðs-
stjórnunar í samræmi við starfsmannastefnu 

Reykjavíkurborgar. Skólaárið 2002-2003 var ráðinn starfsmaður í hálft starf á Fræðslu-
miðstöð til að veita skólum ráðgjöf um gerð símenntunaráætlana. Í kjölfar þessa hafa allir 
grunnskólar Reykjavíkur gert sér áætlun um símenntun starfsmanna sinna. Þessar ráðstafanir 
hafa hleypt nýju blóði í námskeiðahald á vegum skólanna sem einkum fjalla um kennsluhætti.  
 
Nám á framhaldsskólastigi fyrir stuðningsfulltrúa og skólaliða – nýjar fagstéttir 
Á árinu 1997 var ákveðið að gera breytingar á störfum starfsmanna sem sinntu gangavörslu, 
baðvörslu og skyldum störfum í grunnskólum Reykjavíkur. Breytingin fólst einkum í því að 
þeir tóku að sér ræstingar meðfram störfum sínum og við það fjölgaði fullorðnu fólki á 
göngum skólans á skólatíma. Þeir fengu starfsheitið skólaliðar. Á sama tíma var stöðugildum 
stuðningsfulltrúa fjölgað allnokkuð. Að frumkvæði fræðsluyfirvalda í Reykjavík var komið á 
fót námi fyrir stuðningsfulltrúa og skólaliða við Borgarholtsskóla á árunum 1998 og 1999. 
Áhugi var á að byggja upp sterkan hóp stuðningsfulltrúa og skólaliða við grunnskóla 
Reykjavíkur. Fyrsta skrefið var að láta gera ítarlega könnun á störfum þessara starfsmanna til 
að fá sem besta yfirsýn yfir í hverju störfin væru eða ættu að vera fólgin. Á grunni þessara 
upplýsinga varð til skýrsla um starfið og starfslýsing og skýrslan endaði á lýsingu á 
megininntaki hugsanlegs náms. Leitað var til Borgarholtsskóla um nám sem gæfi einingar á 
framhaldsskólastigi. Umgjörð og inntak námsins var síðan skipulagt af aðilum á vegum 
Fræðslumiðstöðvar Reykjavíkur og Borgarholtsskóla. Nú er námið alfarið rekið af 
Borgarholtsskóla. Þannig hefur hér orðið til nýtt fagnám á framhaldsskólastigi sem  
sveitarfélög í landinu eiga nú kost á að senda sitt fólk í. Þar með hafa einnig verið stigin fyrstu 
skrefin í uppbyggingu nýrra fagstétta í grunnskólunum. Árið 1996 störfuðu þroskaþjálfar 
eingöngu í sérskólum. Nú eru þroskaþjálfar í þriðjungi allra almennra grunnskóla. 
 
Nám á sviði stjórnunar fyrir skólastjóra 
Allt frá stofnun Fræðslumiðstöðvar hefur verið lögð áhersla á símenntun skólastjóra og 
aðstoðarskólastjóra, einkum í stjórnun til að byrja með en einnig á faglega sviðinu.  Haldin 
hafa verið árs löng námskeið í stjórnun, mati á skólastarfi og nú síðast um breytingar á 
kennsluháttum í átt til einstaklingsmiðaðs náms. Skólastjórar hafa átt þess kost að fara í 
námsferðir erlendis þriðja eða fjórða hvert ár, ákveðið þema hefur verið í hverri ferð og gefin 
út skýrsla í kjölfar ferðar. Haldnir hafa verið fræðslufundir um margvísleg efni sem snerta 
starfið. 
 
Fræðslustjóri hefur átt fundi með skólastjórum um fagleg mál einu sinni í mánuði yfir 
skólaárið og hitt „Samráðið“ sem í sitja fulltrúar skólastjóra úr borgarhlutunum fjórum 
mánaðarlega. Fræðslustjóri hefur átt starfsmannasamtöl við hvern skólastjóra annað hvert ár. 
 
7. Nýting tölvutækninnar og nettenging grunnskólanna 
Fræðsluráð markaði stefnu í tölvumálum 
grunnskólanna til fimm ára árið 2000 en þar 
var sett markmið um að fimm nemendur væru 
um hverja tölvu. Þessi stefna varð á sínum 
tíma öðrum sveitarfélögum fyrirmynd.  
 
Það var stór áfangi í þróun skólamála í 
Reykjavík þegar lokið var við að tengja alla 
skólana saman með víðneti um ljósleiðara í 
júní 2001 og skólastofur nettengdar. Haustið 
1997 voru 24 nemendur um hverja nemenda-
tölvu en þá var ekki farið að afskrifa 5 ára 
gamlar tölvur eins og síðar varð. Uppbygging 

tölvukosts skólanna gekk hratt fram á árunum 1999 til 2002 og fjöldi nemenda á tölvu fór úr 
12,8 nemendum á tölvu niður í 8 nemendur og þá var því marki náð að allir kennarar höfðu 
tölvu til umráða. Orðið hefur afturkippur í uppbyggingu tölvukostsins á síðustu árum og eru 
nú yfir 12 nemendur aftur um hverja tölvu. Því er nokkuð í land að markmiðinu um 5 
nemendur um tölvu eða um fjórar tölvur í stofu sé náð. 
 
Á árinu 1997 urðu fyrst til störf tölvuumsjónarmanna í skólunum og fékk hver skóli um 25% 
stöðugildi í þeim tilgangi. Þetta hlutfall jókst með árunum og er nú hálft til eitt stöðugildi, 
jafnvel meira, allt eftir stærð skólanna. 
 
Ljóst er að tölvuvæðing skólanna mun hafa afgerandi áhrif á kennsluhætti og nám nemenda á 
næstu árum og áratugum ef uppbyggingin heldur áfram. Hún auðveldar nemendum að vinna 
sjálfstætt að verkefnum og fara eftir sínum hraða í náminu, auk þess sem hún opnar 
nemendum dyr að óþrjótandi námsefni.  
 
8. Stefnumörkun á grunni upplýsinga og upplýsingamiðlun 
Þróunarsvið Fræðslumiðstöðvar var nýmæli í starfsemi Reykjavíkurborgar þegar það var 
stofnað. Gögn eins og niðurstöður rannsókna eða tölfræðilegar upplýsingar af ýmsu tagi 
höfðu ekki vegið þungt hér á landi við ákvarðanatöku um stefnu og áherslur í skólastarfi. 
Þetta átti bæði við um einstaka skóla og heil kerfi, eins og sveitarfélög eða landið allt. Á 
þróunarsviði hefur m.a. verið unnið úr tölfræðilegum gögnum, s.s. nemendaspá og 
spurningakönnunum til skóla á hverri önn, þar eru greindar lykiltölur, unnið úr samræmdum 
prófum og  haldið utan um ýmiss konar kannanir. Þar með verða til upplýsingar sem nýtast í 
stjórnun og áætlanagerð og eru grundvöllur ákvarðana. Sviðið sér nú um samvinnu við 
fyrirtæki sem tekið hefur að sér að þróa gagnagrunnseiningu fyrir skóla til að halda utan um 
upplýsingar um framvindu nemenda í námi. 
 
Eitt af því sem einkenna mun skólastarf á fyrstu áratugum þessarar aldar er án efa stóraukin 
notkun gagna um skólastarfið við ákvarðanatöku um stefnu og leiðir, bæði hvað varðar skóla 
og kerfi sem heild og ekki síður nám einstakra nemenda. Þessu valda meðal annars auknar  
kröfur foreldra og samfélagsins alls um mælingar á útkomu skólastarfs og að það sem fer 
fram í skólum sé gert eins sýnilegt og unnt er.  
 
Margbreytileg upplýsingamiðlun 
Lengst af á þessu tímabili hefur upplýsingafulltrúi starfað á Fræðslumiðstöð sem séð hefur um 
samskipti við fjölmiðla, ýmiss konar útgáfur, eins og áætlanir, ársskýrslur, fréttabréf, ýmiss 
konar bæklinga og skýrslur, auk þess að halda úti lifandi heimasíðu með margvíslegu efni. 
Slík upplýsingamiðlun skiptir málaflokkinn miklu máli. 
 
9. Breyttir kennsluhættir – einstaklingsmiðað nám og samvinnunám 
Á undanförnum árum hafa áherslur yfirvalda skólamála í 
Reykjavík einkum snúist um að búa skólunum umgjörð 
sem lýst hefur verið hér að framan sem væri hvetjandi til 
breyttra kennsluhátta í átt til einstaklingsmiðaðs náms og 
samvinnu nemenda. Markmiðið er að hver og einn 
nemandi megi njóta sín og nýta hæfileika sína til fulls á 
eigin forsendum. Í þessari viðleitni bar einsetning 
skólanna og fjárhagslegt sjálfstæði þeirra einna hæst, en 
einnig skipti miklu máli að stjórnun skólanna var efld 
með millistjórnendum og símenntun, tölvutæknin byggð 

upp og stuðningur við nemendur í vanda aukinn. Lenging skóladagsins og skólaársins á 
undanförnum árum hefur skapað mikið og kærkomið svigrúm, svo og breytingar á 
vinnutímaskilgreiningum í kjarasamningi kennara. Síðast en ekki síst hefur markviss 
stefnumótun, skilgreining á framtíðarsýn og söfnun upplýsinga um stöðu mála lagt grunninn 
að þeim breytingum á kennsluháttum sem nú eru í gangi. Kennslufræðileg ráðgjöf frá 
Fræðslumiðstöð og námskeiða- og fyrirlestrahald hafa stutt þessa þróun. Þótt umgjörðin hafi 
verið styrkt til mikilla muna, þurfum við að sjálfsögðu stöðugt að huga að henni með 
markvissum hætti.  
 
Umræðan um breytta kennsluhætti eflist 
Með stefnumörkun sinni um einstaklingsmiðað nám og samvinnu nemenda hefur 
Reykjavíkurborg haft mikil áhrif, ekki aðeins í skólum borgarinnar heldur um allt land sem 
sjá má í stefnu og áherslum annarra sveitarfélaga. Nú er talað um einstaklingsmiðað nám í 
K.H.Í, H.Í. og á ráðstefnum, þingum og umræðufundum um skólamál vítt og breytt um 
landið. Þessi umræða er í takt við umræðu í löndunum í kringum okkur þar sem margvísleg 
heiti eru notuð yfir það sem við höfum ákveðið að kalla einstaklingsmiðað nám.  
 
Á árinu 2003 var komin af stað mikil umræða 
í Reykjavík um kennsluhætti og þróun þeirra 
til einstaklingsmiðaðs náms og skóla án 
aðgreiningar. Það ár var í fyrsta sinni haldin 
ráðstefna fyrir alla kennara í Reykjavík um 
einstaklingsmiðað nám og samvinnu nemenda 
og haldin sýning á nýbreytniverkefnum frá 
skólunum í Ráðhúsinu, auk þess sem fræðslu-
ráð veitti í fyrsta sinni hvatningarverðlaun sín 
fyrir afburða þróunarverkefni. Allir þessir 
atburðir voru mikilvæg skref í þróuninni og  
umræðu um inntak og eðli einstaklingsmiðaðs 
náms. Ítarlegt námskeið fyrir skólastjóra í Reykjavík sem hófst haustið 2003 markaði ákveðna 
umgjörð um þessa umræðu, meðal annars með því að fjalla ítarlega um hugtök og 
skilgreiningar og undirbyggja þar með sameiginlegan skilning og hugmyndir. Auk þess var 
haldinn fjöldi námskeiða úti í skólunum í samvinnu við Kennaraháskóla Íslands, en á árinu 
2003 gerði Fræðslumiðstöð samning við Kennaraháskólann um námskeið fyrir stjórnendur 
skólanna og framboð námskeiða um einstaklingsmiðað nám og skóla án aðgreiningar sem 
haldin eru á vegum skólanna sjálfra.  
 
Viðmið um góðan skóla og þemablað um framtíðarskólann 
Árið 1999 samþykkti fræðsluráð viðmið um góðan skóla. Settir voru á blað veigamiklir þættir 
sem hafa ber  til hliðsjónar við stefnumörkun og forystu innan skólans, lærdómsumhverfi og 
nám nemenda, mat á árangri og símenntun starfsmanna. Slík viðmið gefa kennurum og 
foreldrum tækifæri til að horfa á starfið í skóla sínum til samanburðar. Margir skólar hafa 
notað þessi viðmið við innra mat á skólastarfinu. 
 
Á haustdögum árið 1999 gaf Fræðslumiðstöð út blað um framtíðarskólann þar sem gerð er 
tilraun til að lesa í þá þróun sem í gangi er og reynt að draga af henni ályktanir um framtíðina. 
Því var dreift til allra foreldra og kennara. Í blaðinu var m.a. fjallað um  kennsluhætti og 
upplýsingatækni, alþjóðavitund og umgjörð starfsins og var hugsað sem grunnur að 
stefnumarkandi umræðu allra hagsmunaðila skólasamfélagsins - foreldra, starfsmanna 
skólanna og stjórnmálamanna. Fræðslustjóri hefur í gegnum árin átt fundi með kennurum í 
skólunum um framtíðarþróun skólans og komið um það bil annað hvert ár í hvern skóla.  

Aukin tengsl við foreldra 
Mikilvægur þáttur í námi nemenda er samstarf skólans við foreldra nemenda um nám þeirra. 
Á fundi sínum í mars 2003 samþykkti fræðsluráð viðmiðunarreglur um samskipti foreldraráða 
og skólayfirvalda í grunnskólum Reykjavíkur.  
 
Vorið 2004 starfaði starfshópur á vegum fræðsluráðs um það sem kallað var „Greiðar götur 
foreldra, nemendalýðræði og mannréttindakennsla“. Skýrsla hópsins hefur að geyma 
margvíslegar hugmyndir í þessum efnum, einkum um upplýsingamiðlun og fræðslu til 
foreldra og starfsmanna. Þar er einnig umfjöllun um lýðræði í skólum og tillaga um stofnun 
móðurskóla um mannréttindi og lýðræðisleg gildi sem þegar er orðinn að veruleika. 
 
Nýtt starf, starf umboðsmanns foreldra og skóla, var sett á fót við stofnun Fræðslumiðstöðvar. 
Það þróaðist í að vera nefnt ráðgjafi um foreldrasamstarf sem sinnir réttarstöðu nemenda og 
veitir foreldrum og forráðamönnum barna upplýsingar um skólastarfið og veitir stuðning við 
foreldrastarf í skólum. Þetta var mikilvægt skref í átt til aukins samstarfs heimila og skóla. 
Haustið 1997 fór af stað tilraun með foreldranámskeið í 10 skólum fyrir foreldra 6 ára barna 
sem skipulögð voru í samvinnu foreldra og skóla og gáfu þau mjög góða raun. Slík námskeið 
eru nú haldin árlega í öllum skólum með yngri barna stig. Einnig sá umboðsmaðurinn um 
útgáfu á foreldrahandbók. 
 
Móðurskólar fyrirmyndir annarra 
Árið 1998 ákvað fræðsluráð að úthluta hluta styrkja sinna til 
svonefndra móðurskóla  og voru  fyrstu móðurskólarnir í 
upplýsingatækni og nýsköpun. Árið eftir bættust við fjórir 
móðurskólar á sviði náttúrufræðikennslu. Síðan hafa bæst við 
móðurskólar á hverju ári og aðrir hafa lokið hlutverki sínu. 
Hlutverk móðurskóla í Reykjavíkur er annars vegar að vera 
frumkvöðlar á sínu sviði í uppbyggingu náms og hins vegar að 
gegna hlutverki ráðgjafar til annarra skóla með fræðslufundum 
og heimsóknum. Móðurskólar gegna mikilvægu hlutverki í 
þróun framtíðarskólans, þeir eru kennurum styrkur í starfi, 
hafa hvetjandi áhrif  og stuðla að fjölbreyttara og markvissara 
námi nemenda í borginni.  
 
Átak í náttúrufræðigreinum og stærðfræði 
Haustið 1996 var ákveðið að hefja sérstakt þriggja ára átak í kennslu náttúrufræðigreina, 
einkum eðlis- og efnafræði, og stærðfræði í grunnskólum Reykjavíkur. Haustið 1997 var 
ráðinn starfsmaður á Fræðslumiðstöð til að vinna að þessu átaki. Hann gerði úttekt á kennslu 
þessara greina í skólunum og kennsluaðstöðu. Við úthlutun úr Þróunarsjóði grunnskóla í 
Reykjavík fengu umsóknir um verkefni á þessum sviðum sérstakan forgang. Unnin var 
netsíða um kennslu í þessum greinum, haldin námskeið og fræðslufundir og móðurskólar 
stofnaðir í náttúrufræðigreinum. Hluti af átakinu var samvinnuverkefni með Háskóla Íslands 
og Heimili og skóla um námskeið  fyrir afburðanemendur sem fram fór í H.Í. 
 
Bráðger börn, fjarkennsla og nám á framhaldsskólastigi 
Skólaárið 2003-2004 starfaði starfshópur á vegum fræðsluráðs um bráðger börn. 
Meginhlutverk hans var að gera tillögur um hvernig komið verði til móts við þarfir þessara 
barna í grunnskólanum og litið til fjölbreyttra hæfileika. Hópurinn kom fram með 
margvíslegar hugmyndir í þessum efnum í skýrslu sinni. Aukin verkefni fyrir bráðger börn 
hefur verið eitt af áhersluatriðum fræðsluráðs. 

Á árunum 1999-2001 hófst netvædd fjarkennsla í norsku og sænsku sem opnaði nýja 
möguleika í tungumálakennslu. Árið 2002 var Tungumálaver stofnað í Laugalækjarskóla sem 
annaðist þessa kennslu og var ætlað að þróa slíka fjarkennslu í öðrum tungumálum. Árið 2003 
voru gerðar tilraunir með fjarkennslu í ensku og dönsku fyrir nemendur sem komnir eru langt 
í þessum tungumálum. 
 
Það færist stöðugt í vöxt að nemendur í grunnskólum Reykjavíkur í efstu bekkjunum taki 
áfanga í framhaldsskólum og ljúki þar með framhaldsskólaeiningum. Áhugi er á að styrkja 
þennan möguleika nemenda til að fara hraðar í námi. 
 
Þátttaka í M2000 – listir í skólum 
Þátttaka grunnskólanna í menningarborgarári í Reykjavík árið 2000 fólst í starfi listamanna 
með nemendum. Hún skildi eftir sig margvísleg listaverk, bæði innan og utan dyra, en ekki 
síður í minningum um flutning á tónlist, leiklist og dansi í öllum grunnskólunum. Nemendur 
öðluðust nýja reynslu með þessu samstarfi og lærðu af handbragði listamannanna  og 
sköpunarkrafti. Árið 2003 hófst síðan formlegt samstarf Listahátíðar í Reykjavík og 
grunnskólanna. Á sviði lista og verkgreina standa grunnskólar í Reykjavík í fremstu röð 
meðal annarra þjóða hvað varðar aðbúnað, áherslu í stundaskrá og sérhæfingu kennara. 
 
10. Eftirlit 
Eftirlit fræðsluráðs hefur fyrst og fremst verið í gegnum minnisblöð sem lögð hafa verið fyrir 
ráðið um fjöldamörg málefni er lúta að starfi grunnskólanna, ýmist að beiðni ráðsins sjálfs eða 
frumkvæði Fræðslumiðstöðvar. Niðurstöður kannana meðal foreldra, nemenda og 
starfsmanna skólanna sem gerðar eru annað hvert ár hafa gefið fræðsluráði mikilvægar 
upplýsingar um skólana. 
 
Eftirlit með skólum borgarinnar hefur aukist með auknu sjálfstæði þeirra. Það hefur farið fram 
með margvíslegum hætti, s.s. í gegnum yfirferð á skóladagatölum og starfsáætlunum skóla  
(skólanámskrám, þar með taldar símenntunaráætlanir og sjálfsmatsáætlanir) með þar til 
gerðum gátlistum og yfirferð á rekstraráætlunum og kostnaðareftirliti. Auk þess hefur farið 
fram margs konar gagnaöflun um skólastarfið, framfarir nemenda og viðhorf nemenda, 
foreldra og starfsmanna, eins og að framan greinir. Lykiltölur liggja fyrir um helstu þætti og 
samhæft árangursmat (skorkort) er í þróun til að fylgjast með framvindu skólastarfs. Þessar 
upplýsingar eru aðgengilegar á netinu. Foreldraráð hafa ákveðið eftirlit með höndum með því 
að gefa umsögn um skólanámskrár og fylgjast með ákvarðanatöku. Áhugi er á að hlutur þeirra 
verði meiri í þessum efnum. 
 
Lokaorð 
Eins og fram kemur í þessari samantekt hafa mörg mál verið tekin til umfjöllunar og þróunar í 
starfi fræðsluráðs og Fræðslumiðstöðvar á þessu níu ára tímabili, þótt hér sé aðeins tæpt á því 
umfangsmesta. Óhætt er að fullyrða að þetta var mikið breytinga- og framfaraskeið og nánast 
allir helstu þættir í starfi grunnskóla brotnir til mergjar. En þróunin heldur áfram, áhugaverð 
og mikilvæg verkefni bíða nýs menntaráðs og Menntasviðs Reykjavíkurborgar sem sinna mun 
þróun bæði leik- og grunnskóla í borginni.  
 
 
 

Þessi samantekt byggir einkum á ársskýrslum fræðslumála frá 1997 til 2004. 

